Reykjavík 20. febrúar 2007

Breytingartillaga frá borgarfulltrúum Samfylkingar og Vinstri – grænna við tillögu Velferðarsviðs og Strætó bs. um ferðaþjónustu fatlaðra. 

Tillagan er svohljóðandi:

Lagt er til að frá og með 1. maí 2007 geti fatlaðir einstaklingar sem bundnir eru hjólastól og þeir einstaklingar sem vegna líkamlegrar fötlunar sinnar eru með öllu ófærir um að nýta sér almenna leigubíla og njóta þjónustu í ferðaþjónustu fatlaðra pantað ferðir samdægurs með a.m.k. 3ja klst. fyrirvara frá áætluðum ferðatíma með hliðsjón af opnunartíma þjónustuvers.
Lagt er til að tillagan verði svohljóðandi: 

Lagt er til að frá og með 1. maí 2007 geti fatlaðir einstaklingar sem njóta þjónustu í ferðaþjónustu fatlaðra pantað ferðir samdægurs með a.m.k. 3ja klst. fyrirvara frá áætluðum ferðatíma með hliðsjón af opnunartíma þjónustuvers.
Greinargerð

Ástæða þessarar breytingatillögu er sú að ekki er séð hvernig megi mismuna notendum þjónustunnar sem hafa verið metnir á grundvelli möguleika umsækjanda til að nýta sér þjónustu almenningsvagna og/eða aðra ferðamöguleika eins og segir í reglum um ferðaþjónustu fatlaðra. Efast tillöguflytjendur stórlega að þessi útfærsla standist jafnræðisreglu stjórnsýslulaga sem kveður á um að óheimilt sé að mismuna aðilum við úrlausn sambærilegra mála.  
Þeir einir njóta ferðaþjónustu fatlaðra sem eru metnir í þörf á þjónustunni á faglegan hátt af sérfræðingur, læknum og félagsráðgjöfum. Notendurnir eiga í miklum vandkvæðum með að nýta sér almenningssamgöngur og fá því rétt til ferðaþjónustu fatlaðra.

Samkvæmt 1. gr. reglna um Ferðaþjónustu fatlaðra í Reykjavík er þjónustan ætluð til afnota fyrir þá íbúa Reykjavíkur sem eru:

a)
Hjólastólanotendur.

b)
Blindir og geta eigi notað önnur farartæki.

c)
Ófærir um að nota almenningsvagnaþjónustu vegna annarrar langvarandi fötlunar og hafa ekki aðgang að eigin farartæki.

Eins og segir í reglunum er ferðaþjónustu fatlaðra fyrir þá sem ekki geta notað almenningssamgöngur. Ferðaþjónusta fatlaðra er þ.a.l. almenningssamgöngukerfi þeirra sem ekki geta nýtt sér hið almenna. Í tillögu fulltrúa Sjálfstæðisflokks og Framsóknarflokks er samdægursþjónusta hinsvegar skilgreind fyrir þá sem eru ófærir um að nýta sér almenna leigubíla. 

Fjárhagur notenda ferðaþjónustu fatlaðra tengist ekki því hvort fólk sé í hjólastól, verulega þroskaskert, hreyfihamlað á annan hátt og eða alvarlega geðfatlað. Ætla má að stór hluti þessa hóps sé einungis með tekjur frá almannatryggingum og er fjárhagur þeirra afar þröngur. Það eitt og sér gerir þeim ókleift að nýta sér almenna leigubíla. 

